
Монгол Улсын Их Хурлын 2016 оны намрын ээлжит чуулганы 
Аюулгүй байдал, гадаад бодлогын байнгын хорооны 
2017 оны 02 дугаар сарын 01-ний өдөр /Лхагва гараг/-ийн 

хуралдааны гар тэмдэглэл

Аюулгүй байдал, гадаад бодлогын байнгын хорооны дарга Ж.Энхбаяр ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 30 минутад Төрийн ордны “Г” танхимд эхлэв. 

Эмнэлгийн чөлөөтэй: Д.Лүндээжанцан;


Тасалсан: О.Баасанхүү, Б.Наранхүү, Я.Санжмятав.


Хэлэлцэх асуудалтай холбогдуулан Улсын Их Хурлын гишүүн Ц.Мөнх-Оргил Дипломат төлөөлөгчийн газар нээн ажиллуулах, түвшин өөрчлөх тухай асуудлыг хойшлуулъя гэсэн горимын санал гаргав.

Ж.Энхбаяр: - Улсын Их Хурлын гишүүн Ц.Мөнх-Оргилын гаргасан, Дипломат төлөөлөгчийн газар нээн ажиллуулах, түвшин өөрчлөх тухай асуудлыг хойшлуулъя гэсэн горимын саналыг дэмжье гэсэн санал хураалт явуулъя.

Зөвшөөрсөн:
  6

Татгалзсан: 

  4


Бүгд:


10

60.0 хувийн саналаар горимын санал дэмжигдэж, уг асуудлыг хойшлуулав.

Нэг. Гамшгаас хамгаалах тухай /шинэчилсэн найруулга/ хуулийн төслийн эцсийн хэлэлцүүлэг /Монгол Улсын Ерөнхийлөгч 2016.12.27-ны өдөр өргөн мэдүүлсэн/

Хэлэлцэж буй асуудалтай холбогдуулан Монгол Улсын Ерөнхийлөгчийн Хүний эрх, хуулийн бодлогын зөвлөх Ч.Өнөрбаяр, Ерөнхийлөгчийн Тамгын газрын ахлах референт Н.Мөнхцэлмэг, Онцгой байдлын ерөнхий газрын дарга Т.Бадрал, мөн газрын дэд дарга Ц.Ганзориг, Бодлого зохицуулалт, хамтын ажиллагааны газрын дарга Л.Өлзийбаяр, Гамшгийн шуурхай удирдлагын газрын дарга Б.Ууганбаяр нар оролцов.

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх П.Наранбат, Д.Ариунболд, референт Б.Түвшинбилэг нар байлцав. 

Хуулийн төслийг эцсийн хэлэлцүүлэгт бэлтгэсэн талаар ажлын хэсгийн танилцуулгыг ажлын хэсгийн ахлагч, Улсын Их Хурлын гишүүн Ж.Энхбаяр танилцуулав.

Танилцуулгатай холбогдуулан Улсын Их Хурлын гишүүдээс асуулт, санал гараагүй болно.


Нэгдсэн хуралдаанаар анхны хэлэлцүүлэг явуулах үед төслийн зарим заалтыг гүйцээн боловсруулах чиглэлийг хуралдаан даргалагчаас өгсний дагуу санал хураалт явуулав.

Ж.Энхбаяр: - Хуулийн төслийг эцсийн хэлэлцүүлэгт бэлтгэх үүрэг бүхий ажлын хэсгийн гаргасан зарчмын зөрүүтэй саналуудыг дэмжье гэсэн санал хураалт явуулъя.

Зөвшөөрсөн:                           7

Татгалзсан:                             3


Бүгд:                                      10

70.0 хувийн /2/3-оор/ саналаар дэмжигдлээ.

Ж.Энхбаяр: - 1.Төслийн 3 дугаар зүйлийн 3.1 дэх хэсгийн “гамшгаас хамгаалах үндэсний болон орон нутгийн зөвлөл,” гэснийг “гамшгийн эрсдэлийг бууруулах зөвлөл, онцгой комисс,” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн:                           8

Татгалзсан:                             2


Бүгд:                                      10

80.0 хувийн саналаар дэмжигдлээ.

Ж.Энхбаяр: - 2.Төслийн 20 дугаар зүйлийн 20.2 дахь хэсгийн “Шаардлагатай” гэсний өмнө “Энэ хуулийн 20.1-д заасан төрийн болон нутгийн захиргааны байгууллага, хуулийн этгээд” гэж нэмэх саналыг дэмжье гэсэн санал хураалт явуулъя.

Зөвшөөрсөн:                           8

Татгалзсан:                             2


Бүгд:                                      10

80.0 хувийн саналаар дэмжигдлээ.

Ж.Энхбаяр: - 3.Төслийн 30 дугаар зүйлийн 30.1.14 дэх заалтын “удирдлага” гэснийг “алба хаагч” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн:                           8

Татгалзсан:                             2


Бүгд:                                      10

80.0 хувийн саналаар дэмжигдлээ.

Ж.Энхбаяр: - 4.Төслийн 40 дүгээр зүйлийн 40.4.6 дахь заалтын “гадаад” гэснийг “олон” гэж өөрчилж, “Засгийн” гэсний өмнө “гадаад улсын” гэж нэмэх саналыг дэмжье гэсэн санал хураалт явуулъя.

Зөвшөөрсөн:                           8

Татгалзсан:                             2


Бүгд:                                      10

80.0 хувийн саналаар дэмжигдлээ.

Ж.Энхбаяр: - 5.Төслийн 49 дүгээр зүйлийн доор дурдсан агуулгатай 49.4 дэх хэсгийг хасах.

“49.4.Энэ хуулийн 49.3-т заасан тэтгэмж авах эрх бүхий гэр бүлийн гишүүний дарааллыг дараах байдлаар тогтооно:

49.4.1.тухайн алба хаагчтай гэрлэлтээ бүртгүүлсэн эхнэр /нөхөр/;

49.4.2.тухайн алба хаагчийн төрсөн болон үрчилсэн насанд хүрээгүй хүүхэд;

49.4.3.тухайн алба хаагчтай хамт амьдарч асрамжид нь байсан эцэг, эх, насанд хүрээгүй дүү,

49.4.4.тухайн алба хаагчийн бүрэн асрамжид байсан хөгжлийн бэрхшээлтэй төрсөн ах, эгч, дүү.” гэсэн саналыг дэмжье гэсэн санал хураалт явуулъя.

Зөвшөөрсөн:                           8

Татгалзсан:                             2


Бүгд:                                      10

80.0 хувийн саналаар дэмжигдлээ.

Ж.Энхбаяр: -  Гамшгаас хамгаалах тухай /шинэчилсэн найруулга/ хуулийн төслийн эцсийн хэлэлцүүлгийг чуулганы нэгдсэн хуралдаанаар оруулж, батлуулах нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                           8

Татгалзсан:                             2


Бүгд:                                      10

80.0 хувийн саналаар дэмжигдлээ.

Байнгын хорооноос гарах танилцуулгыг Улсын Их Хурлын гишүүн Ж.Энхбаяр Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 14 цаг 40 минутад хэлэлцэж дуусав.

Хоёр. Гадаад харилцааны яамны 2016 оны тайланг сонсох

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх П.Наранбат, Д.Ариунболд, референт Б.Гандиймаа, Б.Түвшинбилэг нар байлцав. 

Улсын Их Хурлын гишүүн Ж.Энхбаяр Гадаад харилцааны яамны 2016 оны тайланг хаалттай сонсъё гэсэн горимын санал гаргав.

Ж.Энхбаяр: - Улсын Их Хурлын гишүүн Ж.Энхбаярын гаргасан, Гадаад харилцааны яамны 2016 оны тайланг хаалттай сонсох нь зүйтэй гэсэн горимын саналыг дэмжье гэсэн санал хураалт явуулъя.

Зөвшөөрсөн:
  7

Татгалзсан: 

  4


Бүгд:


11

63.6 хувийн саналаар горимын санал дэмжигдэж, уг асуудлыг хаалттай хэлэлцэв.

Мөн Гурав.“Монгол Улсын зарим Элчин сайдын яам, Ерөнхий консулын газар, Консулын газрыг татан буулгах тухай” Улсын Их Хурлын тогтоолын төсөл, Дөрөв.Дипломат төлөөлөгчийн газар нээн ажиллуулах, түвшин өөрчлөх тухай асуудлыг хаалттай горимоор үргэлжлүүлэн хэлэлцэв. /14:40-16:45/

Тав. Дэлхийн худалдааны байгууллагын олон талт хэлэлцээрийн “Иргэний агаарын хөлөг худалдах тухай хэлэлцээр”-ийн төсөл /Засгийн газар 2017.01.20-ны өдөр өргөн мэдүүлсэн, зөвшилцөх/

Хэлэлцэж буй асуудалтай холбогдуулан Зам, тээврийн хөгжлийн сайд Д.Ганбат, Зам, тээврийн хөгжлийн яамны Бодлого, төлөвлөлтийн газрын дарга Т.Мэргэн, мөн яамны Агаарын тээврийн бодлогын хэрэгжилтийг зохицуулах хэлтсийн дарга С.Мөнхнасан, Иргэний нисэхийн ерөнхий газрын Тэргүүн дэд дарга Б.Алтанцом нар оролцов.

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх П.Наранбат, Д.Ариунболд, референт Б.Гандиймаа, Б.Түвшинбилэг нар байлцав. 

Хууль санаачлагчийн илтгэлийг Зам, тээврийн сайд Д.Ганбат танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн Д.Цогтбаатар, С.Батболд, Н.Энхболд, О.Содбилэг, Ж.Энхбаяр нарын тавьсан асуултад Зам, тээврийн сайд Д.Ганбат хариулж, тайлбар хийв.

Ж.Энхбаяр: - Дэлхийн худалдааны байгууллагын олон талт хэлэлцээрийн “Иргэний агаарын хөлөг худалдах тухай хэлэлцээр”-ийн төслийг дэмжиж, Засгийн газарт гарын үсэг зурахыг зөвшөөрье гэсэн санал хураалт явуулъя. 

Зөвшөөрсөн:
  9

Татгалзсан: 

  4


Бүгд:


13

69.2 хувийн саналаар санал дэмжигдлээ.

Байнгын хорооноос гарах санал, дүгнэлтийг Засгийн газарт хүргүүлэхээр тогтов.

Хуралдаан 2 цаг 40 минут үргэлжилж, 19 гишүүнээс 15 гишүүн ирж, 78.9 хувийн ирцтэйгээр 17 цаг 10 минутад өндөрлөв.

Тэмдэглэлтэй танилцсан:


АЮУЛГҮЙ БАЙДАЛ, ГАДААД

БОДЛОГЫН БАЙНГЫН


ХОРООНЫ ДАРГА                                                                  Ж.ЭНХБАЯР

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                              Д.УЯНГА

МОНГОЛ УЛСЫН ИХ ХУРЛЫН 2016 ОНЫ НАМРЫН ЭЭЛЖИТ ЧУУЛГАНЫ
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ
2017 ОНЫ 02 ДУГААР САРЫН 01-НИЙ ӨДӨР /ЛХАГВА ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ж.Энхбаяр: - Эрхэм гишүүдийнхээ энэ өдрийн амгаланг айлтгая. Байнгын хорооны гишүүдийн ирц бүрдсэн тул Аюулгүй байдал, гадаад бодлогын байнгын хорооны өнөөдрийн хуралдаан нээснийг мэдэгдье. 

Хэлэлцэх асуудлыг танилцуулъя. 1 дүгээр асуудал Гамшгаас хамгаалах тухай хуулийн шинэчилсэн найруулгын төсөл болон холбогдох бусад хуулийн төсөл, эцсийн хэлэлцүүлэг, 2 дугаар асуудал Дэлхийн худалдааны байгууллагын олон талт хэлэлцээрийн “Иргэний агаарын хөлөг худалдах тухай хэлэлцээр”-ийн төсөл, Засгийн газар өргөн мэдүүлсэн, 3 дугаар асуудал Гадаад харилцааны яамны 2016 оны үйл ажиллагааны тайланг сонсох, 4 дүгээр асуудал “Монгол Улсын зарим Элчин сайдын яам, Ерөнхий консулын газар, Консулын газрыг татан буулгах тухай” тогтоолын төсөл ийм 4 асуудал байна. 5 дугаар асуудал Дипломат төлөөлөгчийн газар нээн ажиллуулах, түвшин өөрчлөх тухай асуудал Засгийн газраас өргөн  мэдүүлсэн ийм 5 асуудал байна. 

Хэлэлцэж байгаа асуудалтай холбоотойгоор санал байна уу? Ц.Мөнх-Оргил сайд. Ц.Мөнх-Оргил сайдын микрофоныг өгөөрэй. 

Ц.Мөнх-Оргил: - Байнгын хорооны гишүүдийн энэ өдрийн амар амгаланг айлтгая. 5 дугаар асуудлыг хойшлуулж өгөхийг хүсэж байна. Бид нар энэ асуудлыг дараагийн хуралдаанаар хэлэлцүүлэх хүсэлтэй байна. 

Ж.Энхбаяр: - Ойлголоо. Өөр саналтай хүн байна уу? Санал хураалт. Горимын санал 5 дугаар асуудлыг хойшлуулах санал хураалт. 

60.0 хувийн саналаар хойшлууллаа. Хэлэлцэх асуудалдаа оръё. 1 дүгээр асуудал Гамшгаас хамгаалах тухай хуулийн шинэчилсэн найруулгын төсөл болон холбогдох бусад хуулиудын төсөл, эцсийн хэлэлцүүлэг.

Ажлын хэсгийг танилцуулъя. Ч.Өнөрбаяр -Монгол Улсын Ерөнхийлөгчийн Хүний эрх, хуулийн бодлогын зөвлөх, Н.Мөнхцэлмэг -Ерөнхийлөгчийн Тамгын газрын ахлах референт, Т.Бадрал -Онцгой байдлын ерөнхий газрын дарга, Ц.Ганзориг -Онцгой байдлын ерөнхий газрын дэд дарга, Л.Өлзийбаяр -Онцгой байдлын ерөнхий газрын Бодлого зохицуулалт, хамтын ажиллагааны газрын дарга, Б.Ууганбаяр -Онцгой байдлын ерөнхий газрын Гамшгийн шуурхай удирдлагын газрын дарга, н.Баасансүрэн -Онцгой байдлын ерөнхий газрын Гамшгийн эрсдэлийн удирдлагын газрын дарга. 

Нэгдсэн хуралдааны анхны хэлэлцүүлгээр олонхийн дэмжлэг авсан зарчмын зөрүүтэй саналыг төсөлд нэмж тусгасан. Эцсийн хэлэлцүүлэгт бэлтгэсэн талаархи материалыг Байнгын хорооны гишүүдэд тараасан байгаа. Зарчмын зөрүүтэй бид боловсронгуй болгох чиглэлээр 5 санал нэмж гарлаа. Анхны хэлэлцүүлэг дээр 160 орчим зарчмын, найруулгын санал хураагдсан. Ингээд бид эцсийг нь ариутган шүүгээд 5 санал гарсан. 5 саналтай холбоотой санал гаргах гишүүн байна уу? Алга бол санал хураалт явуулъя. 

Гишүүдээ энэ нэмж гарсан 5 саналаар саналыг хэлэлцэхийн тулд заавал нийт гишүүдийн 2/3-оор дэмжих ёстой ийм горимын санал байгаа. Яагаад гэвэл эцсийн хэлэлцүүлэг тул тэгэхээр энэ зарчмын зөрүүтэй 5 саналыг дэмжье гэсэн санал хураалт явуулъя. Гишүүд анхааралтай дараарай. 

70.0 хувийн саналаар дэмжигдлээ.

Санал хураалт. 1.Төслийн 3 дугаар зүйлийн 3.1 дэх хэсгийн “гамшгаас хамгаалах үндэсний болон орон нутгийн зөвлөл,” гэснийг “гамшгийн эрсдэлийг бууруулах зөвлөл, онцгой комисс,” гэж өөрчлөх санал хураалт. 

80.0 хувийн саналаар дэмжигдлээ. 

2.Төслийн 20 дугаар зүйлийн 20.2 дахь хэсгийн “Шаардлагатай” гэсний өмнө “Энэ хуулийн 20.1-д заасан төрийн болон нутгийн захиргааны байгууллага, хуулийн этгээд” гэж нэмэх, санал хураалт. 

80.0 хувийн саналаар дэмжигдлээ

3.Төслийн 30 дугаар зүйлийн 30.1.14 дэх заалтын “удирдлага” гэснийг “алба хаагч” гэж өөрчлөх. Санал хураалт. 

80.0 хувийн саналаар дэмжигдлээ.

4.Төслийн 40 дүгээр зүйлийн 40.4.6 дахь заалтын “гадаад” гэснийг “олон” гэж өөрчилж, “Засгийн” гэсний өмнө “гадаад улсын” гэж нэмэх. Санал хураалт. 

80.0 хувийн саналаар дэмжигдлээ.

5.Төслийн 49 дүгээр зүйлийн доор дурдсан агуулгатай 49.4 дэх хэсгийг хасах.

“49.4.Энэ хуулийн 49.3-т заасан тэтгэмж авах эрх бүхий гэр бүлийн гишүүний дарааллыг дараах байдлаар тогтооно:

49.4.1.тухайн алба хаагчтай гэрлэлтээ бүртгүүлсэн эхнэр /нөхөр/;

49.4.2.тухайн алба хаагчийн төрсөн болон үрчилсэн насанд хүрээгүй хүүхэд;

49.4.3.тухайн алба хаагчтай хамт амьдарч асрамжид нь байсан эцэг, эх, насанд хүрээгүй дүү,

49.4.4.тухайн алба хаагчийн бүрэн асрамжид байсан хөгжлийн бэрхшээлтэй төрсөн ах, эгч, дүү.” санал хураалт. Энэ мөр олгохтой холбоотойгоор ийм зохицуулалтууд шаардлагагүй болж хувирсан байгаа. 

80.0 хувийн саналаар дэмжигдлээ.

Дараагийн санал хураалт. Гамшгаас хамгаалах тухай хуулийн шинэчилсэн найруулга болон холбогдох бусад хуулийн төслүүдийг чуулганы нэгдсэн хуралдаанд танилцуулж батлуулах нь зүйтэй гэсэн томьёоллоор санал хураалт. 

80.0 хувийн саналаар дэмжигдлээ.

Гамшгаас хамгаалах тухай хуулийн шинэчилсэн найруулга болон холбогдох бусад хуулийн төслүүдийг чуулганы нэгдсэн хуралдаанд танилцуулж, батлуулах нь зүйтэй гэсэн томьёоллоор санал хураалт хийлээ, 80.0 хувиар дэмжлээ. 

Ингээд эцсийн хэлэлцүүлэг хийгдэж дууслаа. Улсын Их Хурлын чуулганы нэгдсэн хуралдаанд илтгэх гишүүн ажлын хэсгийн ахлагч миний бие илтгэнэ. Баярлалаа. 

Дараагийн асуудал. Д.Ганбат дарга Дэд бүтцийн яамныхан байхгүй бол шууд Гадаад хэргийн яам орлоо. Маш хурдан гараач. Хэнийг Д.Ариунболдоо шууд алгасаад Гадаад хэргийн яамны асуудлыг. 

Гадаад харилцааны яамны 2016 оны үйл ажиллагааны тайланг сонсоно. Хаалттай горимд шилжүүлье. Би горимын санал гаргая. Хаалттай, түрүүн гаргаагүй болохоор одоо ингээд явъя. Санал хураалт. Уучлаарай. Хаалттай горимд шилжиж байгаа. Хаалттай горимоор хэлэлцүүлье санал хураалт явагдаж байна. 

63.6 хувийн саналаар дэмжигдлээ. 5 минутын дотор шилжих байх.

Эхний асуудалдаа оръё. Дэлхийн худалдааны байгууллагын олон талт хэлэлцээрийн “Иргэний агаарын хөлөг худалдах тухай хэлэлцээр”-ийн төсөл, Засгийн газраас өргөн мэдүүлсэн, зөвшилцөхөөр оруулж ирсэн байна. 

Ажлын хэсгийг танилцуулъя. Д.Ганбат -Зам, тээврийн хөгжлийн сайд, Б.Алтанцом байна уу? Иргэний нисэхийн ерөнхий газрын Тэргүүн дэд дарга, Т.Мэргэн -Зам, тээврийн хөгжлийн яамны Бодлого, төлөвлөлтийн газрын дарга, С.Мөнхнасан -Зам, тээврийн яамны Агаарын тээврийн бодлогын хэрэгжилтийг зохицуулах хэлтсийн дарга. 

Хэлэлцээрийн төслийн талаархи танилцуулгыг Засгийн газрын гишүүн Зам, тээврийн хөгжлийн сайд Д.Ганбат хийнэ. Микрофон 2. 


Д.Ганбат: - Улсын Их Хурлын Аюулгүй байдал, гадаад бодлогын байнгын хорооны дарга, гишүүд ээ, 


Иргэний нисэхийн салбар нь нийгэм, эдийн засгийн онцгой бүрэлдэхүүн хэсэг болохын хувьд агаарын тээврийн зах зээлийг өргөжүүлэх, агаарын хөлгийн тоо, хүчин чадлыг нэмэгдүүлэх, технологийн цаашдын хөгжлийн олон улсын түвшинд хүргэх зорилгоор иргэний агаарын хөлөг түүний сэлбэг тоног төхөөрөмжийг худалдан авах ажиллагааг Засгийн газраас татварын бодлогоор дэмжих хялбарчлах шаардлага гарч байна.


Дэлхийн худалдааны байгууллагын нийт 32 улс орсон нэгдэн орсон иргэний агаарын хөлөг худалдах хэлэлцээр нь 1980 оны 1 дүгээр сарын 1-ний өдөр хүчин төгөлдөр болсон.

Хэлэлцээрийн гол зорилго нь иргэний агаарын хөлөг, хөдөлгүүр болон холбогдох тоног төхөөрөмжийн худалдааг зохицуулах үүрэгтэй. Хэлэлцээр нь цэргийн зориулалтаас бусад агаарын хөлөг болон тэдгээрийн тоног төхөөрөмж эд ангийг гаалийн татвараас чөлөөлөх зохицуулалтыг тусгасан болно. Үүнд:

1.Иргэний агаарын бүх хөлөг;

2.Иргэний агаарын бүх хөлгийн хөдөлгүүр, түүний эд анги, бүрэлдэхүүн хэсэг;

3.Иргэний агаарын хөлгийн бусад эд анги, бүрэлдэхүүн хэсэг, дэд угсралтын хэсэг;

4.Газар дээрх нислэгийн бүх дадлагажуур болон түүний эд анги, бүрэлдэхүүн хэсэг. 

Энэхүү хэлэлцээрт Монгол Улс нэгдэн орсноор дараахь давуу талууд бий болно. Үүнд:

1.Агаарын хөлөг түүний сэлбэг тоног төхөөрөмжийг худалдан авахад учирдаг саад бэрхшээлийг бууруулах

2.Агаарын тээврийн салбараас гадна хөдөө аж ахуй, түргэн тусламжийн ерөнхий зориулалтын агаарын тээврийн салбарын хөгжилд чухал алхам болно. Дотоодын эрх зүйн зохицуулалтын тухайд иргэний агаарын зорчигч тээврийн хөлөг, түүний сэлбэг нэмэгдсэн өртгийн албан татвар, гаалийн татвараас чөлөөлөгддөг бөгөөд энэхүү хэлэлцээрт нэгдсэн орсноор зөвхөн зорчигч тээвэр бус цэргийн зориулалтаас бусад бүх иргэний агаарын хөлөг, иргэний агаарын хөлгийн хөдөлгүүр түүний эд анги, иргэний агаарын хөлгийн бусад эд анги болон бүрэлдэхүүн хэсэг, газар дээрхи нислэгийн бүх дадлагажуур болон түүний эд анги бүрэлдэхүүн хэсэг болон иргэний агаарын хөлгийн засвар үйлчилгээ гаалийн татвараас чөлөөлөгдөх боломжтой болно.

Иргэний нисэхийн салбар агаарын хөлөг авч ашиглах татварын таатай нөхцөл бүрдэнэ. 

Улсын Их Хурлын 2013 оны 18 дугаар тогтоолоор батлагдсан төрөөс иргэний нисэхийн салбарт 2020 он хүртэл баримтлах бодлогод 1 дүгээрт 1.2.4 иргэний нисэхийн үйлчилгээнд олон улсын стандарт шаардлагад нийцсэн аюулгүй ажиллагааны шаардлагыг бүрэн хангасан орчин үеийн дэвшилтэд техник технологийн шинэчлэлтийг тогтмол хийх. 

Хоёр.2.1.1-т иргэний нисэхийн салбарын хөгжлийг хангахад шаардлагатай олон улсын конвенцид нэгдэнэ. 

Гурав.7.1.2.-т Монгол Улсын агаарын тээвэрт ашиглах зорчигч тээврийн агаарын хөлгийн насжилт 2020 оноос эхлэн 20-оос дээшгүй байх. 

Гурав.7.2 агаарын тээврийн тогтвортой хөгжлийг хангах зорилгоор иргэний нисэхийн зориулалтаар ашиглах агаарын хөлгийг гаалийн татвараас хөнгөлж чөлөөлөх бодлого баримтална гэсэн томоохон бодлогын зорилтууд тусгагдсан. 

Дээрхи зорилтуудыг хэрэгжүүлэх зорилгоор Дэлхийн худалдааны байгууллагын олон талт хэлэлцээрийн иргэний агаарын хөлөг худалдах хэлэлцээрт Монгол Улс нэгдэн орох тухай асуудлыг Засгийн газрын 2016 оны 12 дугаар сарын 28-н ы өдрийн хуралдаанд хэлэлцүүлэн мөн өдрийн Монгол Улсын Засгийн газрын хуралдааны 63 дугаар тэмдэглэл гарч Улсын Их Хурлын холбогдох Байнгын хороотой зөвшилцөхөөр тогтсон билээ. 

Асуудлыг хянан үзэж хэлэлцэн шийдвэрлэж өгнө үү. Анхаарал тавьсанд баярлалаа. 

Ж.Энхбаяр: - Д.Ганбат сайдад баярлалаа. Хэлэлцээрийн төслийн талаархи холбоотой асуулт асуух гишүүд байна уу? Д.Цогтбаатар гишүүн асууя. 

Д.Цогтбаатар: - Энэ чинь ингээд онгоц оруулж ирэхэд татваргүй болгох тухай асуудал гэхээр манайх чинь одоо энэ чинь Boeing-ийн тухай ярьж байгаа байх. Airbus -аа оруулж ирж байгаа юу ер нь? Тэгэх юм бол ер нь аль ч онгоц байсан өөрөөр хэлбэл гарал үүсэл нь аль ч орноос байсан бүгдэд нь татварыг тэглэх тухай асуудал яригдаж байна тийм үү?

Тэгвэл энэ Ж.Энхбаяр даргаа энэ чинь юу яах нь байна. 1 удаагийн импортын тухай асуудал биш, ерөөсөө тэгвэл та нар асуудлаа ингэж оруулж болдоггүй юм уу? Гаднаас оруулж ирж байгаа онгоцны импортын татварыг бүхэлд нь тэглэх тухай асуудал оруулж ирж болдоггүй юм уу? 1 удаагийн биш. Тэгээд л дараагийн удаа та нар байнга ийм асуудалд орох нь байна. 

Ард чинь би одоо наадах чинь хараа сэлбэг, дахиад л гаалийн татварын асуудал танай энэ сая илтгэл чинь гарч ирж байна. Үүнтэй холбогдсон жишээлбэл зөвлөх үйлчилгээ чинь бас гаднаас орж ирж байгаа үйлчилгээ. Түүн дээрээ ер нь гаалийн татвар эд нарын тухай асуудал гарч ирдэг үү? Тийм одоо гаднаас зөвлөх үйлчилгээ та нар авдаг байлгүй дээ энэ онгоцны юун дээр чинь. 

Тэгэхээр наадах чинь өөрөө бас зүгээр анзаарагдахгүй яваад байж магадгүй. Өнөөдөр төлөөгүй ч яваад байж магадгүй. Жинхэнэ хэрэг дээрээ энэ чинь үйлчилгээний худалдаа байхгүй юу. Гэх мэт. Тэгэхээр энэ бүгдийгээ угаасаа яагаад гэхээр манай Монголд өөрийн үндэсний хамгаалах шаардлагатай нисэхийн үйлдвэрлэл байхгүйгээс хойш үүнийг бүхэлд нь тэглэсэн юу гаргавал зүгээр юм биш үү гэж бодож байгаа юм. 

Ж.Энхбаяр: - Д.Ганбат сайд хариулъя. 1 удаа юу, байнгын юу? 2 номер. 

Д.Ганбат: - Д.Цогтбаатар гишүүний асуултад хариулъя. Энэ хэлэлцээрт нэгдсэн орсноороо бид бүхэн бол батлан хамгаалахаас бусад бүх төрлийн онгоц гаалийн татвараас чөлөөлөгдөнө. Мөн энэ сэлбэг хэрэгслүүд нь бүгд ингээд багтаж байгаа юм. 

Яах вэ өнөөдөр бид нарын энэ хэлэлцээрт нэгдсэн ороогүй байхдаа агаарын бүх хөлөг болон тодорхой тооны сэлбэг хэрэгслүүд бол татваргүй орж ирж байгаа. Энэ хэлэлцээрт нэгдэн орсноороо бол бага оврын онгоцноос авхуулаад иргэний зориулалтын бүх төрлийн онгоц тэгээд сэлбэг хэрэгсэл түүний дагалдах сэлбэг хэрэгсэл бол гаалийн татваргүй орж ирэх ийм нөхцөл бололцоо бүрдэнэ. 

Бид нар бол зөвлөх үйлчилгээнүүд бол авч байгаа. Энэ зөвлөх үйлчилгээ бол татваргүй байгаа. 

Ж.Энхбаяр: - Баярлалаа. С.Батболд гишүүн асуулт асууна.

С.Батболд: - Би энэ асуудлыг дэмжиж байгаа юм. Ер нь бол аль болохоор энэ хөнгөлөлт хийж байгаа юм уу чөлөөлж байгаа асуудлыг том эдийн засгийн зурагтайгаа холбож хийх юм бол зөв байх гэж. Тэгэхээр үүнтэй холбогдуулаад ямар асуудал нэг асуулт би асуух гээд байгаа  юм.

Энэ аялал жуулчлалын салбар гэдэг салбар маань нэлээн тийм хөгжиж өгдөггүй салбар олон шалтгаан ярьдаг. Улирлын чанартай гээд. Гэхдээ нэг том шалтгаан нь бол манай энэ онгоцны тийзийн үнэ өртгийг л байнга ярьдаг. Энэ онгоцны холбогдолтой зардлыг бууруулах энэ үр өгөөжтэй болгох асуудлаас гадна зардлыг нь бууруулах асуудал энэ маань явж очоод тэр аялал жуулчлалын салбарт ямар үр өгөөж өгч болох вэ, ялангуяа тэр дотроо тийзийн үнэ өртөг рүү нөлөөлөх тийм боломж судалгаа тооцоо байгаа юу? 

Яг түүнтэй нь уялдуулаад илүү ямар дэмжлэг Засгийн газрын зүгээс энэ салбараа дэмжихийн тулд ухаандаа бүхэлдээ энэ салбараа аялал жуулчлал дэд бүтэц энэ нисэх гэдгээрээ багцаар нь бас хийж байгаа хамтарч хийж байгаа судалгаа тооцоо ийм зүйл байгаа юу гэж ингэж тодруулмаар байгаа юм. 

Энэ утгаар нь дэмжиж байна гэсэн санааг бас хэлж байгаа юм. 

Ж.Энхбаяр: - 2 номер. Минийх Байнгын хорооных. Д.Ганбат сайд хариулъя. 

Д.Ганбат: - С.Батболд гишүүний асуултад хариулъя. Тэгэхээр энэ аялал жуулчлалын салбарыг хөгжүүлэх асуудал бол энэ яах аргагүй энэ иргэний агаарын тээврийн салбарын хөгжилтэй холбоотой. Үүнийг дагалдаж гарч байгаа үйлчилгээнүүд ялангуяа энэ тийзийн үнэ бол энэ аялал жуулчлалын салбарт бол том саад болдгийг бол тантай санал нэг байна.

Японы жуулчид ирээд бидэнтэй уулзахдаа ч гэсэн ажил хэрэгч бизнесменүүд ч гэсэн уулзахдаа тийзийн үнэ өндөр байна. Үүнийгээ та нар буулгаж болдоггүй юм уу гэж ингэж ярьдаг. Тэгэхээр бид бүхэн бол энэ талаас ингээд шууд нэг амьсгаагаар шууд үнэ буулгаж болохгүй байгаа. Үүнтэй холбогдож авах арга хэмжээнүүдийн талаар бол өнөөдөр ч гэсэн бид ажиллаж байна. Манай дэд сайдаар ахлуулсан Иргэний нисэхийн ерөнхий газар МИАТ-ийн захирал эд нар өнөөдөр Сөүлд ажиллаж байгаа. Тэгээд өнөөдрийн бидэнд ирүүлж байгаа мэдээгээр бол Astana болон “KAL”-тай ярьж МИАТ компанийг бас иргэний агаарын тээврийн бусад хувийн хэвшлийн компаниудад ч гэсэн дэмжлэг үзүүлэх энэ асуудлын талаар бол тохиролцоонд хүрч байгаа юм байна.

Тэгээд ер нь бол бид нар бол манай яаманд бас энэ гишүүдээс бидэнд өгсөн нэг бас анхаарах асуудлын хүрээнд бол энэ тийзийн үнийг буулгах энэ асуудлыг онцгой анхаараарай гэж бидэнд үүрэг даалгавар өгсөн байгаа учраас энэ бид нар төлөвлөгөө гаргаад энэ системтэй бол ажиллаж байгаа. 

Энэ тийзийн үнэ буух явдал маань бол нислэгийн хуваарьтай хүртэл уялддаг. Тийм учраас энэ бүгд дээр бид нар тооцоо судалгаа хийгээд үүнийг бол анхаарч ажиллаж байгаа гэж хэлье. 

Ж.Энхбаяр: - Баярлалаа. Н.Энхболд гишүүн асууя. 

Н.Энхболд: - Яг энэ асуудалтай холбоотой биш юм. Ер нь зүгээр манайд зарж байгаа бензиний үнэ бусад газруудаас бараг би сайн мэдэхгүй л дээ хэд дахин үнэтэй ч гэнэ үү асар үнэтэй байдаг. Үүнээсээ болоод бид нар энэ билетийн үнэд бол маш их хэмжээгээр нөлөөлдөг. Тэгээд үүнийг нь хямдхан өгье гэсэн газар байдаг. 

Гэтэл одоо байгаа компаниуд нь ямар нэг байдлаар байдлаа хадгалж үзээд тэгээд үнэтэй бензин зараад байдаг гэсэн ийм юм байдаг юм байна лээ. Энэ үнэн үү, үнэн бол яагаад шийдэж болдоггүй юм бол. Шийдэх боломж бий юу? Хамгийн амархан энгийн би мэргэжлийн хүн биш л дээ. Хамгийн энгийн ердийн зорчигчийн хувьд гэж бодоход нээрээ хямдхан бензин авч болох газар нийлүүлэх газар гэж байгаа юм бол яагаад үүнийг ингээд авдаггүй юм бэ? 

Хаанаас шийдвэр гаргах ёстой юм бэ? Үүн дээр нэг. Би нэг их цааш нь их янз бүрийн юм болгож ярихгүй. Зүгээр цэвэр мэргэжлийн хариултыг чинь сонирхож асууж байгаа юм. 

Ж.Энхбаяр: - 2 номер Д.Ганбат сайд.

Д.Ганбат: - Н.Энхболд гишүүний асуултад хариулъя. Энэ ер нь бол энэ манай шатахуун бол өөрөө энэ импортлогч орон учраас бол энэ бол үнэтэй байгаа нь үнэн. Тийм учраас манай энэ газрын үйлчилгээ үзүүлж байгаа энэ шатахуунаас бол гаднын авиа компаниуд тухайлбал “KAL” байдаг юм уу, “Aeroflot” байдаг юм уу, air-china эд нар бол үндсэндээ бараг авдаггүй.

Өөрсдөө нутгаасаа ингээд банкаа дүүргээд тэгээд ирээд хоёр талдаа нисээд явдаг байх жишээтэй. Тэгэхээр манайхан ч гэсэн энд манай шатахуун үнэтэй байгаа учраас үүнээсээ хүрэх газрынхаа нөөцтэй нисээд очоод тэндээсээ хямдхан түлш аваад ирдэг ийм асуудал бол практик дээр байгаа юм. 

Тэгэхээр бид бүхэн бол үүнийг нэг зах зээлээс хамааралтай байгаа учраас үүнийг бас хоёр зах зээлтэй үгүй ядаж хамааралтай бас хооронд өрсөлдүүлэх ийм бодлогын хүрээнд Замын-Үүд дээр тухайлбал онгоцны түлш оруулж ирэх тийм байгууламж барьж байгаад дутуу орхисон байгаа юм байна лээ. Тэгээд үүнийгээ гүйцээх юм бол бас энэ үнийг бодлого дээр бас хайчинд орохгүй, хооронд нь өрсөлдүүлэх ийм бодлого бариад тэгээд үнийг бас жаахан буулгах ийм боломж байгаа гэж ингэж харж байна. 

Шинэ нисэх буудал ашиглалт орох юм бол энэ сумалгаа дээр бас өөр шинэ технологи орж ирж байгаа. Өөрөөр хэлэх юм бол систем орж ирж байгаа. Энэ системийг бол бид нар бас яах вэ маш олон жилийн цаадахыг л харж нэг ийм нэг байгууламж барьсан. Тийм учраас бид нар өнөөдрийнхөө нөхцөл байдал энэ цөөхөн онгоцыг сумлах тохиолдолд эрсдэл үүсэхгүйн тулд бид нар энэ бас шинэчлэл гэдэг юм уу хийх ийм шаардлага бас гарч байгаа. Үүнийг яам одоо өнөөдөр яриад тухайлбал сая Монгол Оросын Засгийн газар хоорондын комиссын хурал болоход энэ асуудлыг протоколд нь тусгуулж үүнийг шийдэхээр ажиллаж байгаа. 

Тэгэхээр энэ бол мэдээж хэрэг энэ тийзийн үнэд бол шууд нөлөөлж байгаа нэг үзүүлэлт мөн үү гэвэл мөн байгаа. 

Ж.Энхбаяр: - Баярлалаа. 3 асуулт. О.Содбилэг гишүүн асууя. 

О.Содбилэг: - Энэ олон талт хэлэлцээрт хэдэн орон гишүүн байдаг юм бол? Тэгээд нөгөө талаар нь хараад үзэхэд Монгол Улсаас зарж байгаа онгоцноос татвар авахгүй тийм юм байж болох уу? Зүгээр санаа нь юу вэ гэвэл манай жишээлбэл олон улсын онгоцны арилжаа явагддаг түүнийгээ дагаад бизнес нь хөгждөг ч юм уу ийм боломж бололцоо байх юм болов уу гэсэн өнцгөөс нь асууж байгаа юм. 

Ж.Энхбаяр: - 2 номер Д.Ганбат сайд. 

Д.Ганбат: - О.Содбилэг гишүүний асуултад хариулъя. Энэ хэлэлцээрт бол өнөөдөр дэлхийн 32 орон нэгдсэн байж байгаа. Хэрэв манайх өөрийнхөө худалдсан онгоцыг гадагшаа худалдах юм бол энэ хэлэлцээрт нэгдэн орсон бол яг адилхан үйлчилж байгаа. Татвар бол чөлөөлөгдөнө татвараас, нэгдээгүй бол тэгээд тухайн орныхоо хуулиар зохицуулагдана. 

Ж.Энхбаяр: - 3 асуулт байна. Шинэ нисэх буудал ямар шийдэлд хүрсэн бэ? Японы менежмент 30 жил гэдэг юм сая ингээд сошиалаар яваад байх шиг байна. Энэ яаж шийдэгдсэн нэг.

Хоёрдугаар Astana-ийн асуудал шийдэгдсэн үү? Air Astana Аюулгүй байдлын зөвлөлөөс зохих шийдвэрийг нь гаргаж өгсөн. Зөвшөөрөл олгогдсон. Үүн дээр ажлын гэрээний үр дүн хэр байна вэ? 2017 онд энэ зун болох үзэсгэлэнд бид оролцох бололцоо хангагдах уу гэдэг асуудал.

Гуравдугаар асуудал новигацийн шинэчлэлийн асуудал буюу хөндлөн шугамын зөвшөөрөл үндсэндээ Алтай Бургастай хавиар нэвтэрч Ховдын Булганаар орж ирээд манайд хөндлөн дамжин өнгөрөх нислэгийн рейсийн асуудал байгаа. Үүнтэй холбоотойгоор навигацийн шинэчлэл үүнийг шийдэхэд зэвсэгт хүчний агаарын довтолгооноос хамгаалах хүчинтэй хамтарсан шинэчлэл боловсон хүчний асуудлыг хамтарч шийдэх ийм боломж байгаа. Энэ талаар яригдсан зүйлүүд ер нь ажлын явц ямар байна. Мэдээл өгөөч. 2 номер Д.Ганбат.

Д.Ганбат: - Ж.Энхбаяр даргын асуултад хариулъя. Энэ шинэ нисэх буудлын менежментийн асуудал энэ хэлэлцээр Японы талтай эд явагдаж байна одоо. Хэрэв тохиролцоонд хүрэх юм бол менежментийнхээ гэрээг байгуулаад явна. Тохиролцоонд хүрэхгүй бол Монголын тал хамгийн ашигтай Монгол Улсын хувьд бол хамгийн ашигтай вариантаар энэ менежментийн асуудлыг шийдээд явна. 

2 дугаарт Astana-ийн асуудал. Энэ бол үндсэндээ юу яагаад 6 сараас бол нислэг хийнэ. Яг өнөөдөр дэд сайдаар ахлуулсан ажлын хэсэг Сөүлд ажиллаад Аstana, KAL эд нартай уулзаад явж байна. 

3 дугаарт бол навигацийн орлогыг нэмэгдүүлэх талаар Зам, тээврийн хөгжлийн яам бол хэд хэдэн асуудлуудыг яриад ажил хэрэг болгоод явж байна. 1 дүгээрт бол энэ Өмнөд Солонгол болон Японы Европын чиглэсэн нислэгүүд бол манай нутаг дээгүүр бол дайрахгүй. Монголын газар нутгийн зүүн талаар даялж нисээд шууд Европ руу буюу манай хойгуур Оросын нутгаар ингээд нисэж явж байгаа. 

Энэ юутай холбоотой вэ гэхээр зэрэг Бээжингийн агаарын орон зайн нягтаршлаас шалтгаалаад Япон болон Өмнөд Солонгосын онгоцыг бол манай нутаг дээгүүр нисгэхгүй ийм байгаа юм. Тэгээд 1 дүгээрт. 

2 дугаарт Хятадын дотоодын онгоцнууд. Тухайлбал Манжуураас Өрөмч хүрэх ч юм уу энэ дотоодын Хятадын дотоодын агаарын хөлгүүд манай нутгаар хөндлөн нисээд явах юм бол 30 минут хүртэл агаарын тээврийнхээ хугацааг богиносгоно. Тэр хэмжээгээр зардал нь их байгаа. Тэгээд үүнийг бол Хятадын талтай яриад энэ нислэгүүд бол явж байгаа. Өнөөдөр нэг талдаа яваад нөгөө талдаа бол тухайлбал Манжуураас шууд манай нутгаар дайраад Алтай Өмнөговиор нэвт хөндлөн гараад ингээд Ховдын Булганы хаалгаар гараад Өрөмч хүрч байгаа. 

Өрөмчөөсөө Манжуур явахдаа бол харин манай нутгаар явахгүй урдуур яваад Бээжинд бууж тэгээд хойшоо Манжуур руу явж байгаа. Агаарын энэ навигацийн орлогын нэмэгдүүлэх тал дээр бол хэрэв Япон, Солонгосын онгоцыг өөрийнхөө нутаг дээгүүр явуулах энэ хэлэлцээрийг Хятадын талтай тохирч чадах юм бол манай навигацийн орлого тэр хэмжээгээр бол нэмэгдэнэ.

Бид нар бол энэ 2017 онд ямар ч байсан агаарынхаа орон зайгаар нисэж байгаа онгоцныхоо тоог 100000 хүргэх ийм зорилт тавиад ажиллаж байгаа. 

Ж.Энхбаяр: - Баярлалаа. Гишүүд асуулт асууж дууслаа. Үг хэлэх гишүүн байна уу? Алга байна. Санал хураалт явуулъя. 

Дэлхийн хуралдааны байгууллагын олон талт хэлэлцээрийн “Иргэний агаарын хөлөг худалдах тухай хэлэлцээр”-ийн төслийг дэмжиж Засгийн газарт гарын үсэг зурахыг зөвшөөрье гэсэн томьёоллоор санал хураалт явуулъя, явуулж байна. 

69.2 хувийн саналаар дэмжигдлээ. Уг санал асуудлыг хэлэлцсэн тухай Байнгын хорооны хуралдааны тэмдэглэл болон санал, дүгнэлтийг Засгийн газарт хүргүүлнэ. Баярлалаа.

Гишүүд өнөөдөр бид төлөвлөсөн ажлаа амжилттай хэрэгжүүлж дууслаа. Байнгын хорооны хурал хаасныг мэдэгдье. 

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ




                               Д.УЯНГА

